
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

“ПАХТА ИШИ”НИНГ ИЖТИМОИЙ-ИҚТИСОДИЙ ҲАЁТГА ТАЪСИРИ ВА УНИНГ 

ФОЖИАЛИ ОҚИБАТЛАРИ (НАВОИЙ ВИЛОЯТИ МИСОЛИДА) 
 
Аннотация. Ушбу мақолада Навоий вилоятида “Пахта иши” қатағони даврида олиб борилган 

ғайриҳуқуқий ҳаракатлар натижасида жамиятнинг ижтимоий-иқтисодий ҳаётига салбий таъсир 
кўрсатиб, оғир фожеали оқибатларни келтириб чиқариши ҳақида маълумот берилади. Гдлян 
бошчилигидаги тергов гуруҳи айбланувчиларга нисбатан тергов жараёнида ноқонуний усулларни 
қўллаб, сохта айбларни мажбурлаб қўйишади.  Мақолада жиноятчи сифатида ноҳақ жазоланиб, азоб 
уқубатга гирифтор бўлиб, айбланувчиларнинг ҳуқуқ ва эркинликлари бузилган кишилар мисолида 
таҳлил қилинади. 

Калит сўзлар: “Пахта иши”, қатағон сиёсати, тергов гуруҳи, ноқонуний тергов, сохта айблов, инсон 
ҳуқуқларини топталиши, порахўрлик, туҳмат, фожеали оқибатлар. 

 
 

Jonibek Aralboevich Mustafoev 
 senior teacher of the Department of "History" of the  

Navoi State Pedagogical Institute 
 
IMPACT OF THE "COTTON AFFAIR" ON SOCIO-ECONOMIC LIFE AND ITS TRAGIC 

CONSEQUENCES (IN THE EXAMPLE OF NAVOI REGION) 
 
Abstract. This article provides information about the negative impact on the socio-economic life of the 

society as a result of the illegal actions carried out during the repression of the "Cotton affair" in the Navoi region, 
causing serious tragic consequences. The investigative team led by Gdlyan uses illegal methods in the investigation 
process and forces false charges against the accused. The article analyzes the case of people who have been 
unjustly punished as criminals and who have suffered, and the rights and freedoms of the accused have been 
violated. 

Key words: "Cotton affair", repressive policy, investigative team, illegal investigation, false accusation, 
violation of human rights, bribery, defamation, tragic consequences. 

ВЛИЯНИЕ «ХЛОПКОВОГО ДЕЛА» НА СОЦИАЛЬНО-ЭКОНОМИЧЕСКУЮ ЖИЗНЬ И ЕГО 
ТРАГИЧЕСКИЕ ПОСЛЕДСТВИЯ (НА ПРИМЕРЕ НАВОИЙСКОЙ ОБЛАСТИ) 

   
Аннотация. В данной статье представлена информация о негативном воздействии на социально-

экономическую жизнь общества в результате противоправных действий, осуществленных в период 
репрессий «Хлопкового дела» в Навоийской области, повлекших тяжелые трагические последствия. 

Следственная группа во главе с Гдляном использует в следственном процессе незаконные методы и 
выдвигает против обвиняемых ложные обвинения. В статье анализируются дела людей, которые были 
несправедливо наказаны как преступники и пострадали, а права и свободы обвиняемых были нарушены. 

Ключевые слова: «Хлопковое дела», репрессивная политика, следственная группа, незаконное 
расследование, ложное обвинение, нарушение прав человека, взяточничество, диффамация, трагические 
последствия. 

Кириш. ХХ асрнинг 80 йилларига келиб Марказнинг эски касали қўзиб, яна бир 

бор Ўзбекистонга нисбатан қатағон сиёсатини амалга оширди. Мустабид совет 

тузумининг Ўзбекистонда олиб борган қатағони сиёсати иттифоқ миқёсидаги оммавий 

ахборот воситалари орқали ўзбек халқига нисбатан шунчалик кўп бўҳтонлар 

ёғдирилдики, оддий аҳоли ўртасида ўзбек халқи ҳақида салбий фикрларни урчитиб 

юборди. Иттифоқ таркибидаги бошқа республикалари аҳолисининг онги шуурида 

“ўзбек халқининг порахўрлиги”, “пахтага қўшиб ёзиш, социалистик мулкни оммавий 

талон тарож қилиши” каби салбий фикрлар ўзбек халқини бадном қилишга қаратилган 

уйдирмалардан иборат эди. 

Адабиётлар таҳлили ва методология: Бир қатор мутахассислар хусусан, 

Х.Юнусова, Д.Авлияқулова, Ҳ.Абуев, Х.Хожамбердиевлар томонидан Гдлян 

бошчилигидаги СССР Прокуратурасининг тергов гуруҳи томонидан Ўзбекистонда 

амалга оширилган қатағон ишига оид баъзи тадқиқотларни амалга оширилгани[1]га 

қарамай, Навоий вилоятида амалга оширилган қатағон сиёсати бўйича махсус тадқиқот 

ҳали амалга оширилгани йўқ. Ушбу мақолада “Пахта иши” қатағонининг Навоий 

вилоятида амалга оширилиши ва унинг оғир ижтимоий-иқтисодий оқибатлари таҳлил 

қилинган. Мазкур мавзуни тадқиқ этишда тарихийлик, объективлик, қиёсий таққослаш, 

хронологик кетма-кетлик ва тарихий изчиллик тамойилларидан фойдаланиб, ёритиб 

беришга ҳаракат қилинди.  

Муҳокама. Қатағон даврида Навоий вилоятида ҳам бутун республикада бўлгани 

каби аёвсиз равишда айбсиз кишилар исканжага олиниб, азоб уқубатларни бошдан 

ўтказди. Гдлян бошчилигидаги тергов гуруҳи ноқонуний усуллардан фойдаланиб, 

йиллар давомида айбланувчиларга нисбатан жисмоний ва руҳий жиҳатдан азоб 

беришди. Айбсиз кишилар сохта айбларни мажбуран бўйнига олиб, “махсус изолятор”ва 

қамоқхоналарда ўтиришга мажбур бўлишдилар. Бу қатағон нафақат пахтачиликни, 

балки соҳаларни қамраб олгани ва бутун ўзбек халқини айблашдан иборат бўлиши 

билан бошқа қатағонлардан фарқланади. Шу тариқа Марказ томонидан “Пахта иши” 

“ўзбеклар иши”га айлантирилди. 

Натижалар. Марказ томонидан Ўзбекистонда амалга оширилган қатағон сиёсати 

республиканинг ижтимоий-иқтисодий ҳаётига салбий таъсир кўрсатиб, бир қатор 

фожиали оқибатларни юзага келтирди. СССР Прокуратураси тергов гуруҳи ходимлари 

томонидан қонунчиликни қўпол равишда бузиш ҳоллари рўй бериши терговдагилар ва 

гувоҳларнинг иродасини букиб қўйган, улар Гдляннинг ҳар нарсага қодирлигига ишона 

бошлаганлар ҳамда ўзларига ҳам, бошқаларга нисбатан ҳам сохта кўрсатмалар беришга 

мажбур бўлганлар. Оқибатда аксарият кишиларнинг онги шуури фалаж ҳолатига келиб 

қолди[2].  

СССР Прокуратурасининг тергов гуруҳининг фаолияти Ўзбекистон аҳолисини 

катта қисмининг ижтимоий, иқтисодий ҳаётини издан чиқариб юборди. Т.Гдлян 

бошлиқ тергов гуруҳи фаолияти билан боғлиқ материалларни текшириш юзасидан 

тузилган комиссия аъзоларининг фикрича, Гдлян ва унинг шериклари қишлоқ 

аҳлининг, пахтакорларнинг турмуш даражасини кўргандилар, одамлар узунни узиб, 

калтани чўзиб яшаётганлигини билишини, деҳқоннинг кўрпа-тўшакдан бошқа ҳеч 

вақоси йўқ. Камбағаллик одамларни гирибонидан маҳкам тутган. Ана шундай сабрли, 

чидамли халқ шаънига “ўғри”, “талончи”, “порахўр” каби ҳақоратомуз сўзларни 

ишлатиши, маънавий қашшоқлик, сурбетликдан бошқа нарса эмас. Гдлян меҳнаткаш 

оилаларни аёвсизларча қатағон қилди, терисини шилиш даражасига етди. Терговчилар 

жабр зулми оқибатида кўзлари кўр бўлиб қолган одамнинг сўзларини тингларкансан, 

уни нақадар қийнаганлиги хусусида, отасини қонунга хилоф равишда ҳибсга олишгач, 

онаси эса, қайғу алам доғида ҳаётдан кўз юмгач ўн нафар ука ва сингилларининг ягона 

боқувчиси сифатида қолганлигини кўрганини сўзлаб берди[3]. Жумладан, вилоятдаги 

тергов гуруҳи раҳбарларидан бири Ў.Карбоев Файзулло Раҳматуллаевни уйини тинтув 

қилишга келганида айбланувчининг уйи хароба ҳолатида эканини, шахсий автомобиль 

тугул хонадонда кўзга кўринарли мебели йўқлиги, уйнинг пол қисми андава қилиниб, 

палос ташлаб қўйилганини, ҳаттоки турмуш ўртоғининг қўлида оддий узуги йўқлигини 

кўриб туриб ҳам хазина излайди. Ф.Раҳматуллаев икки кун олдин 120 сўм ойлик 

маошини ва бир даста майда тангаларни қизил тусдаги рўмолга солиб, сандиққа қўйган 

эди. Тергов гуруҳи бошлиғи бир даста чақа солинган рўмолни топиб олиб, “мана ниҳоят 

яширган пулларингни топдик” деб хурсанд бўлиб, қизил рўмолдаги оиланинг кундалик 

эҳтиёжлари учун ишлатиладиган арзимаган пулни тугунини очмай туриб “яшириб 

қўйилган хазина” топилганини, уни далилий ашё сифатида расмга тушириб 

актлаштириб кетган[4].  

Пахта иши билан қамалиб кетган кишиларнинг оила аъзоларини кўрган 

қийинчиликлари маҳкумларникидан кам бўлмаган. Айбланувчиларнинг ота оналари 

содир бўлаётган ноқонуний ҳолатлар олдида ожиз қолиб, фарзандига ва оила 

аъзоларига кўрсатилаётган зуғумлар ортидан руҳий тушкунлик ва турли оғир 

касалликларни орттириб олишган. Аксарият айбланувчиларнинг ота-оналари, яқин 

қариндошлари азоб уқубатлар кўриб, вафот этишган. Сўроққа чақирилган яқин 

қариндошларга нисбатан “давлат душмани, хоиннинг отаси, онаси, хотини ёхуд яқин 

қариндоши” қабилида муносабатда бўлган. Совет тузумининг қатағони қурбони бўлган 

Хуррам Умирзоқовнинг турмуш ўртоғи Орзигул Умирзоқованинг Ўзбекистон ССР хотин-

қизлар совети раиси Алимовага авф этиш тўғрисида ёзган аризасида эрини ноҳақ 

қамалганини, унинг айби юқори партия органларининг буйруқларини бажаришга 

маҳкумлигида деб билиб, эрининг қораланаётган қилмиши ортидан оилага бирон сўм 

даромад келмаганлигини, ҳеч қандай бойлик орттирмаганини тергов жараёнида 

исботланган бўлсада, терговчиларнинг бир томонлама ҳаракати туфайли қонунсиз 

равишда жиноятчига айланганини, оқибатда оила боқувчисидан айрилиб қолди, 

иқтисодий ва руҳий тушкунликка дучор бўлиб хор-зор бўлганини ёзади. Орзигул 

Умирзоқова ўзининг аризасида — “Менинг соғлигим йўқ, 75 ёшли қайнонам ва 6 нафар 

ёш болам билан боқувчисиз қолдик. Мен бир муштипар ўзбек аёли — тишим чиқиб, 

эсимни танибманки, пахта даласидаман, бутун умрим, куч-қувватим шу ўзи оқ, аммо 

кирдикори қора бўлган пахтага кетди. Менинг қарамоғимдаги 6 нафар ёш болам ҳам 

пахта даласида туғилди, шу ерда вояга етмоқда. Сиздан илтимос, болаларимни муносиб 

совет граждани бўлсин десангиз уларни отасини зиндондан қутқаришга ёрдам 

қилинг”[5] дея совет жамиятининг ҳақиқий юзини кўрсатиб беради.   

Ғайбулла Бекмуродовнинг турмуш ўртоғи Муҳаббат Бекмуродованинг Навоий 

область суди коллегия аъзоси Х.Явқочевга ёзган талабномасида келтирилишича, эри 

ноҳақ қамалганидан сўнг уларнинг оилавий аҳволи ниҳоятда оғирлашиб кетади. 6 

ойлик ҳомиладор ҳолида на ўзи, на 71 ёшли қайнонаси, на 6 нафар ёш фарзандлари 

бирор ердан бир сўм олиб келишга қурби етмаган. М.Бекмуродова қарзга жун сотиб олиб 

келиб, ундан пайпоқ тўқиб сотиб, болаларни очдан ўлдирмаслик учун ун олиб келиб, 

фақат қуруқ нон ейиш билангина қишдан чиқиб олишади. Ҳар қанча қийин бўлса ҳам 

ҳомиладор ҳолига ипак қурт уруғини олиб, қуртни боқиш учун кечаси ёш болалари 

билан барг уриб чиқишган. Устига устак қўлида ёш чақалоғи билан сариқ касалга 

чалинган М.Бекмуродова суд коллегиясидан эрининг ишини қайта кўриб чиқишини 

талаб қилади[6].  

ЎзССР ЖКнинг 1191, 149 ва бошқа моддалар билан айбланиб, олти йилга 

озодликдан маҳрум қилинган Исмат Сафаровнинг турмуш ўртоғи Мукар Сафарова 

томонидан ЎзССР Олий суди раисига ёзган аризасида эри қамалиб кетганидан сўнг 

иқтисоди кундан кунга оғирлашиб бораётгани, ўзи ҳомиладор эканлиги қари қайнонаси 

ва 4 нафар фарзандини боқа олмаётганини, бунинг устига шу воқеалар таъсирида бир 

фарзандини оёқ-қўллари шол бўлиб қолгани, келажакда қандай қилиб кун кўришини 

билмаслигини, мавжуд вазиятни ҳисобга олиб эрига енгиллик беришини сўраб 

мурожаат қилади[7]. Терговчилар Хуррам Умирзоқовнинг қари ота-онаси ва 6 нафар ёш 

боласи соғиб ичиб турган сигирини колхоз ҳисобига мусодара қилиб юборишади. Тергов 

даврида терговчи Р.Рўзиев Умирзоқовга “агар давлатга ўз ихтиёрингиз билан пул 

топширсангиз, жиноятингиз енгиллашади ва сизга енгил жазо тайинланади” деган гапи 

учун ўзи емаган, фойдаланмаган бўлсада, таниш билишлардан қарз олиб 3001 сўмни 

терговчига топширади. Терговчи эса 50 сўмни “ҳазм қилиб” қолган пулни жиноят 

ишини далили сифатида протоколлаштириб юборади[8].  

Бутун республикада бўлгани каби “Пахта иши” билан айбланиб қамалган 

кишиларнинг турмуш ўртоқлари тўрттадан ўнтагача фарзандлари билан боқувчисиз 

қолиб кетган. Хусусан, 10 нафар фарзанднинг отаси Қурбон Зарипов, 9 нафар 

фарзанднинг отаси Баҳриддин Туробов, 9 нафар фарзанднинг отаси Ҳикмат Асадов,11 

нафар фарзанднинг отаси Бахшулло Ҳамроев, 4 нафар фарзанднинг отаси Толиб 

Сафаровларнинг турмуш ўртоқлари фарзандлари билан биргаликда таъминотчисиз 

қолиб кетган. Қурбон Зариповнинг ноҳақ қамалиб кетиши ортидан ўн нафар фарзанди, 

касалманд хотини, трактор авариясидан ҳалок бўлган укасининг 3 нафар қизи билан 

бева келини ҳамда қари онаси — асосий оила боқувчисиздан ажралиб қолган[9]. 12 

йиллик қамоқ жазоси тайинланиб, жазо муддатини Учқудуқ шаҳридаги 64-20 ЖИEМда 

туриб Рустам Нуровнинг ёзган кассацион шикоятида отаси томонидан 1969-1970 

йилларда қурилган пахсали уйнинг ҳатто шифери ҳам йўқлигини, турмуш ўртоғи 

касаллиги туфайли колхозда ишлай олмаслигини, 5 нафар фарзандининг таъминоти 

онаси Гавҳар Нурованинг 40 сўм пенсияси билан кун кўришга мажбур бўлаётганини 

ёзган[10]. Унинг оиласи узоқ вақт гўшт ва тансиқ таомлар емаган, қариндошларнинг 

эски кийимларини кийиб юришга мажбур бўлган. Р.Нуровнинг оиласини совет ҳукумати 

шунчаки беэътибор қолдирган, оила қариндошларининг моддий ёрдамидагина оила 

жон сақлаб қолишган[11].  

Терговчиларнинг алдовига учган Ў.Хидиров 12 йилга озодликдан маҳрум 

қилинган. Навоий пахта тозалаш заводининг директори Н.Наврўзовнинг шофёри 

Ў.Хидировдан Зарафшон совхози директори Р.Ҳамраевнинг завод директорига бир 

челак узумнинг остига пул олиб келиб берганлиги ҳақидаги сохта воқеликни кўргани 

тан олишини талаб қилишади. Ў.Хидировнинг акаси А.Хидиров ҳам терговга чақирилиб, 

терговчи ундан 1400 сўм олиб келишини, эвазига укасининг жиноий ишини ёпилишини 

айтади. А.Хидиров қариндошларидан айтилган суммани йиғиб, айтилган жойда 

фуқаролик кийимидаги кишилар қўлига элтиб беради[12]. Терговчилар қўлига тушган 

сумма дарҳол Ў.Хидировнинг жиноий ишига унга қарши тарзда тикиб қўйилади. 

Комиссия аъзоси Струковнинг фикрича, Гдлян гуруҳига кирган терговчилар содир этган 

қонунбузарликларнинг юздан бир қисмига ҳам бошқа жойларда, дейлик на Россияда, на 

Украина, на Белоруссияда йўл қўйишмасди. Бунақа ўзбошимчаликка бирор ерда 

тўсқинликка учрамай қолмасди.     

Хулоса. Хулоса қилиб айтганда “Пахта иши” қатағони даврида амалга оширилган 

сиёсий бўҳронлар аввало ижтимоий-иқтисодий ҳаётга салбий таъсир кўрсатди. Тергов 

гуруҳи томонидан айбланаётган кишиларнинг оилалари боқувчисиз қолиб кетиб, 

иқтисодий ночор аҳволда ижтимоий ҳимоясиз қолиб кетди. Айбланувчининг уйи титув 

қилинган пайтда аксарият ҳолатларда унинг охирги оила харажатлар шафқатсизларча 

олиб қўйилди. “Пахта иши” қатағонининг асосий фигураларидан бир бўлган 

терговчилар ўз фаолиятларида фақат очиқдан очиқ айблов қўйиш, уни ҳар қанақасига 

бўлсада тан олдиришдан иборат бўлган. Оқибатда айбланувчиларга нисбатан 

қўлланилган жисмоний ва маънавий азоблардан сўнг, улар сохта айбловларини 

“бўйинига олиш”га мажбур бўлганлар. Ўта хунрезлик билан ўтказил қатағон сиёсати на 

Марказга, на тузумга фойда берди, балки иттифоқнинг тезроқ тарқалишига бир туртки 

бўлди. 

